
Skandaproktam Tarakasurasamharavarnanam

స్కన్దప్రోక్తం    తారకాసురసంహారవర్ణనమ్

(శివరహస్యాన్తర్గతే  ఈశాఖ్యే)
స్కన్ద ఉవాచ ।
యుద్ధసన్నద్ధమాయాన్తం   దేవసేనాపతిం గుహమ్ ।
తారకః స్వబలైర్యుక్తః   సమభ్యాగాద్రణాఙ్గణమ్   ॥ ౫౩॥
సప్తకోటితురఙ్గైశ్చ  రుక్మభాణ్డపరిచ్ఛదైః   ।
సోద్యతాయుధనిస్త్రింశప్రాసహస్తైశ్చ    యోధకైః  ॥ ౫౪॥
దన్తినాం చ త్రికోట్యా  తు సన్నద్ధానాం  సుదన్తినామ్ ।
రథానాం చ సదశ్వానాం కోటిభీ రథిభిర్యయౌ ॥ ౫౫॥
సప్రాససాసికోదణ్డఖడ్గచాపశరావృతః    ।
వింశత్కోటిసుపాదాతైః  కవచోష్ణీషధారిభిః  ॥ ౫౬॥
నిషఙ్గకార్ముకకరైర్భల్లహస్తైర్మహారవైః      ।
సన్తాడయ భేరీపటహాన్ పణవానకగోముఖాన్ ॥ ౫౭॥
సహస్రాశ్వరథం  వేగాత్ తారుకః స్వయమాస్థితః  ।
సుపతాకం సావరూథం(?)సుసారథివరైర్యుతమ్  ॥ ౫౮॥
శూరో గజం సమారుహ్య అఙ్కుశాగ్రకరో  యయౌ ।
పాదాఙ్గుష్ఠేన   తత్కర్ణౌ తుదన్ మాం వేగవత్తరమ్ ॥ ౫౯॥
సిహ్మః స్యన్దనమారుహ్య  జవేన హేమమాలినమ్ ।
ఖలీనచాలనేనైవ  హయాన్ సఞ్చోదయన్ ద్రుతమ్  ॥౬౦॥
సురాణాం దైత్యనాథానాం  యుద్ధమున్మత్తముత్థితమ్   ।
నదతాం ధావతాం తత్ర కూజతాం ధనుషాం తదా ॥౬౧॥
శరణాం వర్ష్యమాణానాం  నిఘ్నతామితరేతరమ్ ।
అసిభిర్భిణ్డిపాలైశ్చ   ముసలైర్లాఙ్గలైస్తదా      ॥౬౨॥

ముఞ్చతాం శరవర్షాణి  ఖడ్గఖేటప్రహారణైః    ।
శక్రో విత్రాసయామాస  దైత్త్యాన్  తత్ర శరోత్కరైః  ॥౬౩॥
హేమమాలీ మహామాలీ విద్యున్మాలీ హలాకులీ ।
వసుభిః పితృభిస్తత్ర యుయుధుస్తే రథస్థితాః  ॥౬౪॥
ముసణ్ఠీచక్రనారాచైర్భల్లైఃప్రాసైః       పరశ్వథైః  ।
అన్యోన్యమభిజఘ్నుస్తే తతక్షురుభయాఞ్ఛరైః  ॥౬౫॥
విశ్వేదేవాస్తథాఽఽదిత్యా హేమాఙ్గేన  సుమన్యునా ।
యుయుధుః శరధారాభిర్వర్షద్భిరితరేతరమ్  ॥౬౬॥
కోలాహలమభూద్యుద్ధం  సన్నద్ధగజవాజినామ్  ॥౬౭॥
రథానాం చ పదాతీనాం వర్షతాం  నిఘ్నతాం శరైః  ।
వాయుః సుయోధనం చక్రే శతసాహస్రసాయకైః   ॥౬౮॥
యమః క్రూరముఖస్తత్ర  పర్జన్యసమనిఃస్వనః  ।
నిరృతిర్దారుణస్తత్ర  యుయోధ సమరే మరైః  ॥౬౯॥
యక్షాధిపః శోణితాక్షంయోధయామాస ఖడ్గధృత్  ।
యూపాక్షం వరుణస్తత్ర యుయోధాజౌ పతత్రిభిః  ॥ ౭౦॥
అగ్నిస్తదా పతఙ్గేన  యుయుధే శరపాణినా ।
ఈశానో మన్దిరేణైవ   యుయుధే స్వగణైః  సురైః  ॥ ౭౧॥
విష్ణుః  శూరేణ యుయుధే చక్రీ శార్ఙ్గచ్యుతైః   శరైః  ।
సిహ్మాస్యం చ చతుర్వక్త్రో యోధయామాస సాయకైః  ॥ ౭౨॥
అహం తారకమాయాన్తం స్వగణైః  పరిచారితమ్ ।
కాలతోయదవృష్టయేవ  కిరన్తం మద్రథం  శరైః  ॥ ౭౩॥
తమచ్చినం తం(అచ్ఛిన్ది )తారం శరకోటివర్షై -
హర్షేణ  యుద్ధోత్కటతర్షితోఽహమ్   ।
దగ్ధం  రథాఙ్గం  చ పృషత్కసఙ్ఘై -
ర్వవర్ష కాలామ్బుదవర్షతుల్యమ్  ॥ ౭౪॥
సదశ్వయుక్తం సుపతాకకూబరం
ససారథిం తారకమేవ జన్యే ।

పర్జన్యవర్షప్రతిమైః     సుపుఙ్ఖై -
వవర్ష బాణైరహమాత్తరోషః  ॥ ౭౫॥
స తారకోఽప్యేవమథోఽసహస్తదా
రథం మదీయం నిచకర్త సారథిమ్ ।
త్రం  ధ్వజం మే కవచం శరోత్కరైః
తమప్యహం మత్కరవాలలాఘవైః  ॥ ౭౬॥
స శూరకర్మాపి హరిం రణాజిరే
చకర్త దేహే చ శరోరుధారయా ।
గారుత్మతే పక్షయుతేఽసిపక్షకైః
పలాశపుష్పాభసమాంసమఙ్గకమ్  ॥ ౭౭॥
చకార బాణైస్తిలశశ్చకర్త 
వివృత్తదంష్ట్రో  భ్రుకుటీకృతాక్షః  ।
స చాపి విష్ణుః  స్వకరోరుచక్ర -
ధారాభివిస్తారితదైత్యముణ్డః   ॥ ౭౮॥
సిహ్మరువక్త్రం  చ శరోత్తమైర్విధి -
శ్చకర్త తస్యాపి చ దైత్యవర్యః  ।
హంసస్య పక్షోరుయుగే సుపక్షై-
ర్లలాటజాలే  మకుటేకరేషు ॥ ౭౯॥
గజా మహామాత్రయుతాః  పతన్తి
వినాదయన్తోఽప్యసృగుక్షితాస్తదా ।
అశ్వాః స్ఖలన్త్యేవ   పదే పదే హతాః
గణా రథానాం చ సుసారథీ(?)యుతాః ॥౮౦॥
తత్ర త్రిశూలనిహతా  గణదైత్యవర్యాః
కూజన్తి ధావన్తి అధః పతన్తి ।
నదన్తి గర్జన్త్యసురాః   సురాస్తదా
తిష్ఠన్తి   విష్టమ్భితహస్తగాత్రాః   ॥౮౧॥
యజ్ఞోపవీతాకృతి  చిచ్ఛిదుఃసురాన్
దైత్యాంశ్చ  తత్రైవ  గణాస్తదానీమ్ ।
శరోరువర్షైః  ప్రసమీక్ష్య  హర్షితాన్

పానీయతర్షాన్  ప్రవిముక్తమూర్ధజాన్   ॥౮౨॥
సప్రాసహస్తా  ననృతుః కబన్ధా
విచ్ఛిన్నసన్ధా అసురాః సురవ్రజాః  ।
యోక్త్రోరువక్త్రైశ్చ   వివృత్తజిహ్వై -
ర్నిమీలితాక్షైరసృగుక్షితాశ్వైః  ॥౮౩॥
శుణ్డోరుదణ్డైరథ   దన్తఖణ్డై
భూర్భాతి దైత్యాసుర  సఙ్గరేస్తృతా   ।
దైత్యా  వారణాకుమ్భేషు సుషుపుర్యుద్ధమూర్చ్ఛితాః
రాత్రావతిపరిశ్రాన్తాః   కామినీనాం కుచేష్వివ ॥౮౪॥
నదన్తి భేర్యః పటహోధ్వశఙ్ఖ -
మృదఙ్గయుక్తాహతిగిక్కతాలాః  ।
నృత్యన్తి  తత్రైవ  వరాప్సరోపమాః
కబన్ధవర్యాః  రణరఙ్గసఙ్గాః   ॥౮౫॥
తత్ర స్రుతా  చాప్యసృగాయమాన-
దూకూలమూలాసురమాంసపఙ్కిలా ।
సుకచ్ఛపచ్ఛత్ర సుచామరోరు-

మీనా సుమస్తిష్కవరోరుఫేనా ॥౮౬॥
రథేభవాహాసురభీరుదేహ-

ద్వీపాసురాణాం గణముణ్డపద్మా  ।
అసృగ్వహా సా తటినీ బభౌ తదా
గఙ్గా యథా శఙ్కరజూటనిః సృతా ॥౮౭॥
స తారకో మచ్ఛరఘాతపీడితః
పపాత భూమౌ విరథో హతాశ్వః ।
తదా మయాపాశుపతాస్త్రధర్షితో  -

ఽవర్షంశ్చ  దేవాః కుసుమోత్కరం మయి ॥౮౮॥
స శూరమాజౌ చ హరిర్విజిత్య
నిహత్య దైత్యాన్  పరిదధ్మురమ్బుజాన్ ।
సురాః ప్రహర్షాతిశయాదనృత్యన్ 
తదా ముదాఽఽసం స్తవనైర్వచోభిః  ॥౮౯॥

విధిస్తదా సిహ్మముఖం నిహత్య
విహృత్య చాజౌ శరజాలవర్షణైః   ।
రణావనౌ మాం పరిషస్వజే ముదా
కుమారసేనాపతిరద్య నస్త్వమ్ ॥౯౦॥
అవోచదిత్థం  స హరిః సశక్రః
కల్పద్రుపుష్పం  వవృషః సురాశ్చ ।
ముదా జయస్వే(?)తి వచస్తదోచుః
శాన్తాస్తదాఽఽసన్  ముదితాశ్చలోకాః ॥౯౧॥
॥ ఇతి శివరహస్యాన్తర్గతే  స్కన్దప్రోక్తం    తారకాసురసంహారవర్ణనం  సమ్పూర్ణమ్  ॥
-॥ శ్రీశివరహస్యమ్  ।ఈశాఖ్యః ద్వాదశమాంశః ।అధ్యాయః ౨౨తారకాసురసంహారః
। ౫౩-౯౧ ॥
- .. shrIshivarahasyam . IshAkhyaH dvAdashamAMshaH . adhyAyaH 22 tArakAsurasaMhAraH

. 53-91 ..

Notes:

Skandaస్కన్ద narrates the incidence of the battle against Tārakāsuraతారకాసుర that results

in his annihilation, thus liberating the Deva-s దేవాః from the perpetual atrocities he was

committing against them.

